
13. december 2019 

Inatsisartut Suleriaasianni § 37 imm. 1 naapertorlugu Naalakkersuisunut apeqqut imaattoq 

matumuuna saqqummiuppara. 

Naalakkersuisunut apeqqutit: 

1. Qasigiannguit Aasiaallu akornanni aammalu Nuummi erngup nukissiorfiliornissamut 

tunngatillugu kingusinnerpaamik ukiaq 2020-mi inatsisissanik suliaqarnissamik 

Naalakkersuisut suliaqarput. Siunnersuutip suliarineqarani Inatsisartut qanoq 

peqataatinniarneqarnersut Naalakkersuisut nassuiarsinnaavaat? 

 

2. Erngup nukissiorfiliortoqarnissaanut tunngatillugu Nukissiorfiit A/S-

inngortinneqarnissaa periarfissaasoq Naalakkersuisut Inatsisartunut 

paasissutissiissutigaat, tamanna inuiaqatigiinnut aningaasatigut qanoq 

kinguneqarsinnaanersoq Naalakkersuisut misissuititsisimappat? 

 

3.A Erngup nukissiorfiliortoqarnissaanut tunngatillugu USA-p 

aningaasalersueqataanissaanut soqutiginninneq pillugu Naalakkersuisut itisilerlugu 

nassuiarsinnaavaat?  

 

B. Erngup nukissiorfiliortoqarnissaanut tunngatillugu aningaasalersuinissamut 

Nunarput USA-llu akornanni oqaloqatigiinnerit ingerlanneqarpat? 

 

4.A Qasigiannguit Aasiaallu akornanni erngup nukissiorfiliassap aammalu Nuummi 

erngup nukissiorfiliassap ataatsikkut sanaartorneqarlutik aallartinneqarnissaat 

maangamut qanoq piviusorsiortiginersoq Naalakkersuisut tunngavilersorsinnaavaat? 

 

B. Qasigiannguani Nuummilu ergnup nukissiorfiliassat sanaartorneqarnissaat qaqugu 

aallartissinnaanersut naatsorsuutigineqassava?  

(Inatsisartunut Ilaasortaq Aqqa Samuelsen, Inuit Ataqatigiit). 

Tunngavilersuut: 

Qasigiannguit Aasiaallu akornanni erngup nukissiorfiliornissamut tunngatillugu 

aningaasalersuinissamut suliaq Naalakkersuisut maangamut qanoq ingerlanneraat inuiaqatigiit 

aammalu qinikkat ilisimasaqarfigisariaqarmassuk paasissutissiissutigineqartariaqarpoq. Aamma 

ulloq 9. december 2019 Qasigiannguani kommunip allaffiani Naalakkersuisup 

kommunalbestyresimilu ilaasortat akornanni ataatsimeeqatigineqarnitsinni erngup 

nukissiorfiliornissamut tunngatillugu USA-p aningaasalersueqataanissaanut soqutiginninneq pillugu 

Inuussutissarsiornermut Nukissiuteqarnermut Ilisimatusarnermut Suliffeqarnermullu 

Naalakkersuisup oqaaserisai itisilerlugit nassuiaatigineqassasut kissaatigaara, erngup 

nukissiorfiliortoqarnissaanut tunngatillugu Nunarput USA-llu akornanni oqaloqatigiinnerit 

ingerlanneqarnersut erseqqissumik paasissutissiissutigineqartariaqarmat.   

Ullut suliffiusut qulit iluanni apeqqutinnut akissutit tigunissaannut qilanaarpunga.  


